Ferida Duraković

Pismo Rahmi, umjesto recenzije

Rahmana Kolenda, Šareni mali svijet, knjiga poezije, uredila Fadila Mešanović

            Mila moja djevojčice,

            Kad bi pisma imala krila kao leptiri, onda bi od mene tebi na rame sletio jedan lijepi mali šareni leptir kakva je i tvoja knjiga! Naravno, prvo ćemo se zahvaliti nastavnici Fadili: ona je naša lafica – sve je tvoje pjesme uredila, složila kako treba, rasporedila i od gomile tvojih razigranih stihova stvorila jednu ozbiljnu knjigu poezije! Meni je bilo lako: ja sam to sve tako lijepo složeno samo pročitala. I uživala!
          Lijepo je znati da negdje živi i diše i mudro posmatra svijet dijete kao ti. Šta god da se desi, Rahma, i tužno i lijepo, vjeruj mi: uvijek će se naći zrnce radosti da ga damo drugima, kao što ti svoje pjesme daješ drugima da bi njih obasjalo zrnce tvoje duše.

Evo kako su one obasjale tvoju nastavnicu Fadilu:

          „Nizale su se njene pjesme jedna za drugom tako da ih više nisam stizala  svakodnevno unijeti u računar. Njen svijet je šarolik, realan kada predstavlja drage ljude,  a maštovit i vedar kada pjeva o životinjama, dječijim snovima i igrarijama. 

          Kada je stekla povjerenje u mene, donijela mi je svesku u kojoj su bile i pjesme o bratu i iskrenoj sestrinskoj  patnji zbog njegove bolesti. 

          Moram priznati da nisam znala od čega Almedin boluje dok nisam pročitala te stihove. A ispod pjesme je stajala rečenica: „Bracu su boljele noge. Cijelu noć nisam mogla spavati“.
         Od tog dana ni ja više nisam mogla mirno da spavam. Proganjale su me njene pjesme.

         Navirala su mi sjećanja i slike iz prošlosti. Sjetila sam se svih svojih neprospavanih noći i jakih bolova u kičmi i nogama. Kao da su se vratila jutra u kojima ne mogu da ustanem iz kreveta bez pomoći mojih najmilijih. Preda mnom su oživjeli likovi iz prošlosti, ljudi sa kojima sam mjesecima boravila u bolnici i rehabilitacionim centrima, te majke teško oboljele dječice. Bože, uvijek sam se divila toj nadljudskoj snazi, upornosti i borbi tih žena.  

          Godine mog bola su iza mene. Ja sam hvala Bogu sada dobro, ali nikada nisam zaboravila: Šta znači biti bolestan? Koliko je važno redovno ići na terapije i koliko je za  kvalitetne terapije i liječenje potrebno imati novčanih sredstava?

          Upravo, ideja za ovakav projekat  potekla je iz moje duboke ljudske potrebe da podržim ovu talentiranu i pametnu djevojčicu, da pokušam uz pomoć ljudi dobrog srca  makar  malo pomoći njenom bolesnom bratu i za trenutak toj porodici uljepšati život.“

       Teško je ovim riječima naše Fadile Mešanović dodati nešto bolje: ona je sama osjetila i bol bolesti, i bol usamljenosti, ali i sreću oporavka i radost razumijevanja među ljudima. I pamteći najprije tu bol, ona je odlučila da ovaj posao dotjera do kraja: dobila je obećanja da će se novac za štampanje Rahmine knjige naći, uskoro. Nadajmo se da će prihod od knjige pomoći Rahminom bratu. Držimo za riječ one koji su obećali!
        A ja obećavam da ću doći u Rahminu školu, pa ću još dovesti i njenog omiljenog pisca, Željka Ivankovića! Da se zna!

        Rahma u svojim pjesmama ima neobičnu količinu razumijevanja za sve pojave života, čak i za ljudske sitne gluposti, koje u njenim pjesmama dožive čudesnu humornu transformaciju. 
        Nije istina da svako može pisati pjesme; to mogu raditi samo odabrani. A Rahma mi se čini jednom od tih odabranih djevojčica. Istina je da sve može biti razlog za pjesmu: i tuga i radost, i ljubav i mržnja, i život i smrt – sve je zavrijedilo da se nađe u našim mislima i našim stihovima. Rahmine pjesme govore o svemu tome, i govore lijepo, i mudro, i veselo, i tužno – taman tako kako treba. Jedan veliki pjesnik rekao je: „Nije život što i poljem preći“. Rahma to očigledno već zna.
                                                     ***
       Čitaj, Rahma, samo čitaj! Pisanje će nakon toga dolaziti samo po sebi. Obrazovanjem možeš postići čuda, u svom i tuđem životu. A svojim pisanjem ukrasit ćeš i naš život, kao što si to uradila s ovom knjigom. 
       Budi mi zdrava i sretna, sa svima koje voliš. I upamti: i najveći ljudi i žene prvo su bili mali razigrani dječaci i djevojčice, pa su najbolji među njima opet rasli, rasli, pa porasli do dječaka i djevojčica!
      Vidimo se uskoro. Grli te 

                                                       Teta Ferida Duraković

